
GOUVÈNÈ CUOMO ANONSE LANSMAN SISTÈM AVÈTISMAN TOUPATOU NAN ETA A POU 
ADILT FRAJIL KI PÈDI 

 
Sistèm Notifikasyon Piblik Toupatou nan Eta a pral Ede Chèche Adilt Frail ki Pèdi yo.  

 
Jodi a, Gouvènè Andrew M. Cuomo te anonse lansman yon sistèm avètisman toupatou nan eta a ki pral ede 
jwenn adilt frajil ki vin pèdi yo. Sistèm “Missing Adult Alerts”, ki sanble avèk pwogram Avètisman Amber 
toupatou nan peyi a, pral ede ofisyèl lapolis lokal yo pou notifye kominote yo lè yo pa wè yon Nouyòkè ki gen 
twoub koyitif. 
 
Gouvènè Cuomo di konsa, “Sistèm Avètisman Adilt ki Pèdi yo pral ede lapolis jwenn granmoun aje ak Nouyòkè 
ki gen twoub epi ki pèdi, epitou sistèm nan pral ede moun ki pèdi yo retounen lakay yo san pwoblèm.  Sistèm sa 
a te sove lavi konsènan timoun yo ki pèdi, epitou kounye a li pral ofri menm èd la lè se pou jwenn adilt ki  
frajil yo.” 
 
Adilt ki gen twoub koyitif yo, andikap mantal, oswa domaj nan sèvo kapab pèdi sans oryantasyon yo epi yo 
kapab gen konfizyon, ki lakòz yo pèdi souvan. Adilt ki pèdi yo konnen raman nan ki danje yo ka ekspoze, 
epitou yo souvan pa kapab mande èd. Dapre Alzheimer's Association, plis pase 60 pousan moun ki gen maladi 
Alzheimer ap pèdi, epi 50 pousan nan risk pou gen domaj grav, oswa menm lanmò, si yo pa jwenn yo nan  
24 èdtan.  
 
Gouvènè Cuomo te siyen yon nouvo lwa nan mwa jiyè a pou kreye sistèm notifikasyon an pou simaye 
enfòmasyon piblik yo rapid konsènan adilt ki gen foli, maladi Alzheimer's oswa lòt twoub koyitif, epitou ki 
pèdi. Y ap aktive menm zouti Missing Persons Clearinghouse Eta a ak Lapolis Eta a itilize pou bay Avètisman 
AMBER pou jwenn timoun ki pèdi yo ap aktive kounye a pou adilt frajil ki pèdi yo. Zouti sa yo gen ladan 
distribisyon afich, yon liy dirèk pou rele gratis vennkat èdtan pa jou, ak patenarya avèk animatè radyo ak 
televizyon lokal yo pou yo simaye enfòmasyon yo prese-prese. Nenpòt ki enterese pou resevwa avètisman sa yo 
ka enskri non yo pou resevwa yo nan sistèm NY-ALERT nan sit wèb www.nyalert.gov. 
 
Sekretè-Adjwen pou Sekirite Piblik, Elizabeth Glazer, di konsa, “Chak ane, anpil santèn Nouyòkè adilt pèdi 
wout lakay yo, epi yo pase anpil èdtan deyò, epi souvan moun k ap pase bòkote yo pa menm konnen si yo pèdi 
wout lakay yo. Nouvo lwa sa a Gouvènè Cuomo siyen an pral ede lapolis nou jwenn enfòmasyon sou adilt ki 
pèdi yo, epitou lwa a ap pay Nouyòkè yo dwa pou yo chèche moun ki nan katye yo ki ka bezwen èd lapolis.” 
 
Senatè John Defrancisco di konsa, “Avèk nouvo sistèm sa a pou Avètisman Adilt ki Pèdi, New York pral vin 
gen plis mwayen pou pwoteje adilt frajil yo nan trajedi ki kapab rive lè yo pèdi wout lakay yo pa erè. Depi 
plizyè ane isit la nan Syracuse, yon fanm ki gen maladi Alzheimer's te kite kay li byen ta nan lannwit lan, epi li 
te ale byen lwen nan Connecticut, sa ki te mete lavi li an danje. Mwen bat bravo pou Gouvènè Cuomo poutèt li 
siyen pwojè-lwa ki te pèmèt pwogram sa a vin yon lwa.” 

Manm Asanble William Magnarelli di konsa, “Jodi a, eta New York jodi lanse yon nouvo sistèm enpòtan pou 
chèche granmoun aje pèdi ki gen twoub koyitif, epitou pou mennen yo retounen lakay yo. Pwogram sa a ta dwe 
fè fanmi adilt frajil yo kwè eta a pare pou bay èd si yon moun yo renmen ta pèdi. Mwen di Gouvènè Cuomo 
mèsi pou efò l ap fè pou lanse ak fonksyone pwogram sa a.”  
 
Catherine James, Ko-Prezidan Kowalisyon ak Direktè Jeneral Alzheimer's Association Santral New York 
Chapter, di konsa, “Coalition of New York State Alzheimer's Association Chapters a kontan anpil poutèt 
kreyasyon Sistèm Avètisman Adilt Frajil ki Pèdi nan Divizyon Sèvis Lajistis Kriminèl, epitou mwen ta renmen 
di mèsi pou Gouvènè Cuomo ak Divizyon an pou kalite dirijan yo nan aplike nouvo avètisman an. Antan 
òganizasyon defans ak sipò prensipal pou maladi Alzheimer's, Kowalisyon an t ap travay san pran souf pou 
kreye sistèm avètisman sa a pandan anpil ane. Sistèm sa a pral ofri plis lapès nan tèt pou plis pase 330,000 
fanmi New York ki afekte nan maladi sa a.” 
 
David L. Donovan, Prezidan New York State Broadcasters Association, di konsa, “Nou bat bravo pou 
kreyasyon pwogram pou jwenn Adilt Frajil ki Pèdi. Estasyon radyo ak televizyon ki toupatou nan New York te 
ede fè pwogram avètisman AMBER gen yon kokennchenn siksè. Kreyasyon yon sistèm avètisman sanblab pou 
adilt frajil ki pèdi yo ap sove lavi moun. Animatè radyo ak televizyon ki toupatou nan eta a pa ka tann pou 
travay avèk lapolis ak Missing Persons Clearinghouse pou ede egzekite pwogram avètisman enpòtan sa a.” 
 
Chèf Depatman Lapolis Colonie, Steven Heider ki se yon manm Patnè Avètisman Amber Eta New York (New 
York State Amber Alert Partners), epi ki reprezante Asosyasyon Chèf Lapolis yo, di konsa, “Dapre pwendvi 
yon depatman lapolis, chanjman sa a nan fason pou trete adilt frajil yo ap pètèt ede yo rezoud pwoblèm yo pi 
vit, nan ensidan moun ki pèdi k ap ogmante ofi-amezi. Nan sosyete nou an k ap bouje san pran souf, gen yon pi 
gwo risk pou moun sa yo deplase nan veyikil, ki sèlman fè zouti ki disponib yo, gras ak pasaj lwa sa a, vin pi 
nesesè pou moun pwòch nou ki pèdi yo ka retounen lakay yo san pwoblèm.” 
 
Cherif Putnam County Donald B. Smith, ki se yon manm Patnè Avètisman Amber Eta New York, epi ki 
reprezante Asosyasyon Cherif Eta New York, di konsa, “N ap sipòte avèk tout fòs nou, epi nou di mèsi pou 
Gouvènè Andrew Cuomo ak Lejislati Eta New York pou lwa enpòtan sa a yo adopte a, ki bay menm kalite 
pwoteksyon Pwogram Avètisman Amber pou ede nou resevwa èd piblik la pou jwenn adilt frajil ki pèdi yo, epi 
ki gen twoub koyitif. Kominote lapolis la ap fè anpil efò pou sèvi tout sitwayen nou yo; men, li enpòtan pou bay 
sipò espesyal pou popilasyon nou pi frajil nou yo – jèn nou yo ak adilt frajil nou yo. Lwa a ap pèmèt nou ofri 
adilt frajil yo menm kalite repons imedyat ak sistèm avètisman piblik nou ofri kounye a pou timoun ki pèdi yo.” 
 
Yo jwenn katreven-kenz pousan moun ki pèdi paske yo gen yon twoub koyitif sou yon distans yon ka mil avèk 
lakay yo, oswa nan yon kote yo te wè yo an dènye. Nouyòkè ki rankontre yon moun ki pèdi, oswa ki kwè yo 
idantifye yon veyikil yo endike nan yon Avètisman Moun ki Pèdi, ta dwe rele 911 imedyatman.  

